აჭარის  ავტონომიური  რესპუბლიკის  განათლების, კულტურისა  და  სპორტის  სამინისტროს ქვეპროგრამის „კონკურსები და ოლიმპიადები“ (კლასიფიკაციის კოდი: 050802) ფარგლებში გათვალისწინებული  ღონისძიებების „საგნობრივი ოლიმპიადა“
დ ე ბ უ ლ ე ბ ა
მუხლი 1. ზოგადი დებულებები
აღნიშნული დებულება არეგულირებს აჭარის ავტონომიური რესპუბლიკის განათლების, კულტურისა და სპორტის სამინისტროს (შემდგომში – სამინისტრო) მიერ ქვეპროგრამით „კონკურსები და ოლიმპიადები“ გათვალისწინებული ღონისძიების: „საგნობრივი ოლიმპიადა“ (შემდგომში ოლიმპიადა) ჩატარების წესს. 

მუხლი 2.  კონკურსის ადმინისტრირებაზე უფლებამოსილი ორგანო
1. საგნობრივი ოლიმპიადის ადმინისტრირებას ახორციელებს შესაბამისი სკოლა, რესურსცენტრი, სამინისტრო და ელექტრონულ ტენდერში გამარჯვებული მიმწოდებელი.
2. სამინისტრო შეიმუშავებს და მინისტრის ინდივიდუალური ადმინისტრაციულ- სამართლებრივი აქტით ამტკიცებს:
ა)   კონკურსის კომისიას;
ბ)   რეგისტრაციის ფორმებსა და ვადებს;

გ)  საგნობრივი ოლიმპიადის პირველი და  მეორე ტურის   ჩატარების განრიგსა და ადგილს;
დ) საგნობრივ ოლიმპიადაში   გამარჯვებული მოსწავლეების სიებს;
მუხლი 3. საგნობრივი ოლიმპიადის პირობები
1. საგნობრივი ოლიმპიადა ჩატარდება აჭარის ავტონომიური რესპუბლიკის სამოქმედო ტერიტორიაზე არსებული საჯარო და კერძო სკოლების საბაზო საფეხურის მოსწავლეებისთვის შემდეგ საგნებსა და კლასებში:  

ა) ქართული ენა და ლიტერატურა - VII-IX კლასები;  

ბ) ინგლისური ენა  - VII-IX კლასები;

გ) მათემატიკა  - VII-IX კლასები;

დ) ფიზიკა  - IX კლასი; 

ე) ქიმია  - IX კლასი;

ვ) ბიოლოგია - IX კლასი.

2. რუსული სექტორის მოსწავლეებისთვის ფიზიკაში, მათემატიკაში, ქიმიასა და ბიოლოგიაში ოლიმპიადა ჩატარდება რუსულ ენაზე. ოლიმპიადის ჩატარების განრიგი უნდა ითვალისწინებდეს ერთი და იგივე მოსწავლის სხვადასხვა საგნობრივ ოლიმპიადაში მონაწილეობის შესაძლებლობას.

3.  საგნობრივი ოლიმპიადა ჩატარდება ორ ტურად:
პირველი ტური:

ა) ოლიმპიადაში მონაწილეობისთვის მოსწავლეების რეგისტრაციასა და პირველი ტურის ზოგადსაგანმანათლებლო დაწესებულებებში ჩატარების ორგანიზებას უზრუნველყოფს სამინისტრო და შესაბამისი რესურსცენტრი;

ბ) პირველი ტურის ჩატარებას უზრუნველყოფენ ზოგადსაგანმანათლებლო დაწესებულებები სამინისტროს მიერ მიწოდებული თემატიკის  საფუძველზე;
გ) ზოგადსაგანმანათლებლო დაწესებულება შეაფასებს და სამინისტროს მიაწოდებს ოლიმპიადის პირველი ტურის შედეგებს.
მეორე ტური:
ა) ოლიმპიადის მეორე ტურში მონაწილეებს სამინისტრო გამოავლენს მუნიციპალიტეტების მიხედვით პირველ ტურში მონაწილეთა შეფასებების რეიტინგული სიის თანაბარი პროპორციით მაქსიმალური ქულის არანაკლებ 60%-ის გათვალისწინებით. 
ბ) მეორე ტური ჩატარდება წერილობითი ფორმით ბათუმში, სამინისტროს მიერ გამოყოფილ სივრცეში, რომელიც აღჭურვილია შესაბამისი ინვენტარით, გათბობით, სველი წერტილებით;

გ) ოლიმპიადის მეორე ტურის ჩატარება მოეთხოვება ტენდერში გამარჯვებულ მიმწოდებელს სამინისტროსთან შეთანხმებული პირობებით.

დ) ოლიმპიადის მეორე ტურის შედეგებს შეაფასებს  ტენდერში გამარჯვებული მიმწოდებლის მიერ შესაბამისი საგნის სპეციალისტებისგან დაკომპლექტებული კომისია. 
ე) ოლიმპიადის გამარჯვებულებს (თითოეულ საგანში) მეორე ტურის შედეგების გათვალისწინებით გამოავლენს სამინისტრო.

4. საგნობრივი ოლიმპიადის დავალებებს და შეფასების წესს, დანართების N1, N2, N3, N4, N5 და N6 შესაბამისად, ადგენს საგნის სპეციალისტებისგან ქართულ ენასა და ლიტერატურაში, ინგლისურ ენაში, მათემატიკაში (არანაკლებ 4 წევრი), ფიზიკა, ქიმია და ბიოლოგიაში (არანაკლებ 3 წევრი) დაკომპლექტებული კომისია, რომლებსაც უნდა ჰქონდეთ:
ა) უმაღლესი განათლება შესაბამის საგანში (მაგისტრი/ დოქტორი); 

ბ) არანაკლებ სამწლიანი სამუშაო გამოცდილება ზოგადსაგანმანათლებლო დაწესებულებაში, შესაბამის საგანში და საფეხურზე (საბაზო);

გ) სასურველია წამყვანი/მენტორი მასწავლებლის სტატუსი. 

5. კომისიის მიერ შემუშავებულ ტესტებზე საჭიროა შესაბამისობის დასკვნის დადება, რომელსაც ახორციელებს შესაბამისი საგნის არანაკლებ ერთი სპეციალისტი, რომელსაც არ უნდა ჰქონდეს მონაწილეობა მიღებული ტესტების მომზადებაში.
6. ტესტების შესაბამისობის დასკვნის მომზადებაზე უფლებამოსილი პირი უნდა აკმაყოფილებდეს შემდეგ მოთხოვნებს:

ა) უმაღლესი განათლება შესაბამის საგანში (მაგისტრი/დოქტორი); 

ბ) არანაკლებ სამწლიანი სამუშაო გამოცდილება ზოგადსაგანმანათლებლო დაწესებულებაში, შესაბამის საგანში და საფეხურზე (საბაზო);

გ) წამყვანი/მენტორი მასწავლებლის სტატუსი.

7. ოლიმპიადის პირველი ტურის პროცედურული დარღვევებისა და შედეგების თაობაზე თითოეული საგნის მიხედვით წარმოშობილი დავები განიხილება შესაბამისი რესურსცენტრის უფროსის ინდივიდუალური ადმინისტრაციულ-სამართლებრივი აქტით შექმნილი საპრეტენზიო კომისიის მიერ პირველი ტურის შედეგების გამოქვეყნებიდან ერთი კვირის ვადაში. 
8. მეორე ტურის პროცედურულ დარღვევებზე წარმოშობილ პრეტენზიებსა და დავებს განიხილავს ტენდერში გამარჯვებული კომპანია საგნობრივი ოლიმპიადის ჩატარებიდან 3 დღის ვადაში. 

9. ოლიმპიადის მეორე ტურის შედეგების თაობაზე თითოეული საგნის მიხედვით წარმოშობილ დავებს განიხილავს ტენდერში გამარჯვებული მიმწოდებლის მიერ შესაბამისი საგნის სპეციალისტებისგან დაკომპლექტებული კომისია შედეგების გამოქვეყნებიდან 2 კვირის ვადაში. 
10. საგნობრივი ოლიმპიადის მე-2 ტურში მონაწილე მოსწავლეთა ნამუშევარ ტესტებს სამინისტრო შეინახავს 1 წლის ვადით.
